
Þróun ferðaþjónustunnar á árinu 2002 

Óhætt er að segja að árið 2002 hafi verið viðburðaríkt í ferðaþjónustu á Íslandi og í heiminum. Árið byrjaði í skugga hryðjuverkanna í Bandaríkjunum 11. september og var útlit allt annað en gott. Mikil hætta virtist steðja að leiðakerfi Flugleiða/Icelandair sem hefur berið bakbeinið í ferðaþjónustunni og vaxtarvélin á síðustu árum. Það reyndist mikið gæfuspor hve hratt var brugðist við, bæði hvað varðar kostnaðarniðurskurð og einnig að greinin og yfirvöld voru mjög fljót að taka höndum saman og verja verulega auknu fé til markaðsstarfs sem skilaði sér mjög vel. Hér er af þessu tilefni full ástæða til að halda því til haga að sérstaklega gott samstarf hefur tekist við núverandi samgönguráðherra um verulega aukið fé stjórnvalda til landkynningar og markaðsmála. Fyrst með þátttöku ríkisins í Markaðsráðinu og síðan áfram með sjálfstæðum framlögum til ýmissa samstarfsverkefna innanlands og utan, einkum á síðustu tveimur árum. Ber að nefna þetta sérstaklega og þakka ráðherra fyrir myndarlega framgöngu í þessum efnum Ýmsir ytri þættir þróuðust einnig á hagfelldan hátt á árinu 2002 fyrir sum fyrirtæki s.s. gengið, eldsneytisverð og vextir. Í stuttu máli var niðurstaða ársins sú að gistinóttum fjölgaði um 6,4% og afkoma fyrirtækja fór almennt batnandi. Þetta hlýtur heilt yfir að verða að teljast mjög góður varnarsigur, einkum þegar hliðsjón er höfð af því að aðrir áfangastaðir í okkar heimshluta náðu mun lakari árangri í sinni markaðssetningu. Þannig var meðalaukning í norður Evrópu talin vera 2,4% á meðan aukning hjá okkur var 6,4%. Rétt er að benda á að vegna þess ósamræmis sem orðið er í talningu erlendra ferðamanna m.v. fyrri ár, er það skoðun mín a.m.k. að þær tölur gefi ekki rétta mynd af þróuninni 2002. Gistináttatölurnar virðast stemma betur við það sem tilfinning er fyrir, auk þess sem þær tölur eru í meira samræmi við aðrar tölur s.s. þróun gjaldeyristekna. Þó að afkoma í greininni hafi almennt farið batnandi er það alveg ljóst að þetta á alls ekki við um öll fyrirtæki enda misjafnt gengi eftir mörkuðum og árstíðum. Þeir sem treysta mjög á Bandaríkjamenn urðu fyrir búsifjum, einkum í byrjun árs og svo aftur í lok árs þegar gengi dollars og efnahagslíf var farið að veikjast mjög auk þess sem áhrifa yfirvofandi stríðsátaka fór að gæta. Gistináttum á landsbyggðinni fjölgaði meira en á höfuðborgarsvæðinu og er það góðar fréttir fyrir þá sem þar starfa, en það eru einmitt heilsárshótel á landsbyggðinni sem eru með hvað verstu afkomuna í ferðþjónustunni og með bágustu stöðuna í augnablikinu. Liggja þar margar ástæður að baki, en mjög er brýnt að ráða fram úr vanda þessara fyrirtækja. Hefur nú verið skipuð samráðsnefnd með Ferðamálaráði og samgönguyfirvöldum til að fara ofan í saumana á rekstri og stöðu þessara fyrirtækja og koma með tillögur til úrbóta. 

Þegar rýnt er fram á við og spáð í spilin fyrir það ár sem nú er nýlega hafið, þá er úr vöndu að ráða. Fyrir aðeins 3-4 vikum myndi ég hafa sagt að útlitið væri almennt mjög gott hvað varðar eftirspurn. Bókanastaða almennt góð fyrir vorið og sumarið og staða Íslands á mörkuðum almennt góð. Þó verður að segja að styrking íslensku krónunnar á síðustu mánuðum hefur þegar sett strik í reikninginn, a.m.k. hvað varðar afkomu m.v. þau verð sem menn voru búnir að fastsetja í erlendum myntum. Nú hefur annað óveðursský hrannast upp og það er ófriðurinn í Írak. Nú þegar er ljóst að mjög hefur hægt á bókunum frá því stríðið hófst og einkum eftir að fréttir fóru að berast af því að það gengi e.t.v ekki eins hratt yfir og menn höfðu vonast. Nú virðist ljóst að ferðamannastraumur í vor, þ.e. apríl og maí mun líða fyrir þetta, henær sem því lýkur. Hins vegar ef stríðið dregst á langinn, fram í maí, þá má búast við að áhrifanna fari að gæta verulega í sumar líka. Þetta er einnig mat WTO. Því verðum við að vona að þessu ljúki sem fyrst. E.t.v. er einnig einhver von í því að Ísland njóti með einhverjum góðs að af ímynd sinni sem friðsamt og öruggt land fjarri skarkala heimsins. 

Ferðaþjónustan í Evrópuumræðunni (Gengis-og vaxtamál) 

Á aðalfundi SAF í byrjun apríl árið 2000 voru gengismál ofarlega á baugi eins og nú. Þá hafði gengi evrunnar lækkað gagnvart íslensku krónunni um 19% frá því evran var tekin upp í ársbyrjun árið 1999. Hún hafði þá lækkað um 10-12% frá því ferðaþjónustufyrirtæki höfðu gert verðsamninga fyrir árið 2000, á haustdögum árið á undan. En þannig gerast kaupin á eyrinni fyrir stóran hluta tekna ferðaþjónustufyrirtækja. Þetta var gífurlegt áhyggjuefni enda arðsemi flestra ferðaþjónustufyrirtækja ekki nema örfá prósent af veltu þegar vel lætur. Þar að auki eru mjög mörg ferðaþjónustufyrirtæki tiltölulega ung og hafa vaxið mjög hratt í hrattvaxandi grein, án þess að eigið fé þeirra hafi vaxið jafnhratt, þannig að eiginfjárhlutfall er lágt og viðkvæmni fyrir sveiflum því mikil. Á þessum tíma var fylgt fastgengisstefnu á Íslandi, þótt furðulegt virðist enda var hún að ganga sér til húðar og marg-útfærð vikmörk að gefa sig. Samtök ferðaþjónustunnar vöktu þá máls á því á aðalfundi sínum að það væri forgangsverkefni að leita allra leiða til að tryggja stöðugleika krónunnar gagnvart helstu viðskiptamyntum, t.d. með því að tengja gengi krónunnar með ákveðnum og trúverðugum hætti evrunni. Töluverð umræða fór af stað í þjóðfélaginu af þessum sökum og tóku Samtök iðnaðarins til að mynda þátt í þeim. Á meðan Samtök iðnaðarins tóku afgerandi afstöðu með inngangi Íslands í Evrópusambandið, gerðu Samtök ferðaþjónustunnar það ekki, heldur héldu sig fyrst og fremst við umræðuna um áhrifin á greinina sem felast í gjaldmiðlinum, og reyndar einnig í bankakerfinu sem er tengt mál. Töluverð vinna hefur farið fram á vegum stjórnar SAF varðandi þennan málaflokk og stefnumótun í þessum málum. Höfum við m.a. leitað til hagfræðinga og annara sérfræðinga til að fá álit þeirra á því hvort það sé raunhæf og trúverðug tillaga af okkar hálfu að leggja til myntbandalag við Evrópusambandið án aðildar, eða myntbandalag við eitthvert annað ríki sem e.t.v. er með líkari efnahagslíf og við og líkari sveiflur. Niðurstaðan af þeirri umræðu virðist vera að slíkt er hæpið þó það sé ekki útilokað. Mörg dæmi eru um myntbandalög sem hafa staðist tímans tönn þegar smáríki fer í myntbandalag við stærra ríki. Dæmi eins og Luxembourg og Belgia, Monaco og Frakkland og fleiri slík, eru þekkt, þótt eðli þeirra hafi nú breyst með tilkomu evrunnar. Önnur dæmi þar sem einhliða tenging hefur ekki gengið upp eru til eins og tenging Argentínu við bandaríska dollarann. 

Ástæðan fyrir því að ég er að reifa þetta hér með þessum hætti er ekki sú að SAF vilji veigra sér við að ræða um kosti og galla aðildar að Evrópusambandinu. Þvert á móti erum við einmitt að gera það hér á þessum fundi með því að fá góðan gest frá Finnlandi til að gera okkur grein fyrir reynslu finnskrar ferðaþjónustu af Evrópusambandsaðild og evru-upptöku. Ástæðan fyrir því að við viljum nálgast málið með þessum hætti er frekar það að við teljum það of þröngan umræðuramma að spyrða gallana af því að búa við krónuna og íslenska bankakerfið við þá hápólitísku spurningu hvort við eigum að ganga í Evrópusambandið eða ekki. Þar koma allt aðrir þættir inní myndina s.s. tilfinningaumræða um sjálfstæði og önnur slík álitaefni og virðist meirihluti þjóðarinnar vera andvígur Evrópuaðild af slíkum ástæðum. En þó að þjóðin vilji ekki ganga í Evrópusambandið, þá er það óásættanlegt að þar með þurfi útflutningsatvinnuvegirnir og sérstaklega ferðaþjónustan að sætta sig að búa við þær sveiflur sem við höfum mátt þola og það óhagræði og kostnað sem fylgir því að vera uppá íslenska vexti og íslenska banka kominn. Við þetta bætist að á margan hátt virðumst við þegar, í gegnum EES samninginn vera búin að taka upp alla Evrópulöggjöf og reglugerðir sem máli skipta fyrir atvinnulífið hvort sem er, þannig að Evrópusambandsaðild er ekki nauðsynleg af þeim sökum. 

Nú, á aðalfundi árið 2003, á þriðja aðalfundi frá umræðunni árið 2000, eru gengismál aftur kominn uppá okkar borð sem aðalumræðuefni okkar, reyndar í tengslum við Evrópumálin. Hvað hefur gerst í millitíðinni. Jú, ekki er lengur fylgt fastgengisstefnu með vikmörkum, heldur miðast gengisstefnan nú opinberlega við það að tryggja stöðugt verðlag á kostnað stöðugs gengis. Sveiflur í gengi krónunnar hafa verið sem aldrei fyrr. Gengisvísitalan hækkaði um 36% á tímabilinu janúar 2000 til nóvember 2001, en hefur síðan lækkað um 20% síðan þá. Verð bandaríkjadollars hækkaði um 54% á meðan og lækkaði síðan aftur um 31% og hefur dollarinn sennilega ekki sveiflast eins mikið gagnvart nokkurri annarri mynt á tímabilinu 

Seðlabankanum hefur með lögum verð tryggt mikið sjálfstæði og þetta eina hlutverk, að halda verðlagi stöðugu. Er með þessu fylgt fordæmi um evrópska Seðlabankann sem hefur aðeins verðbólgumarkmið, en ekki eins og sá bandaríski sem hefur víðtækari markmið um verðbólgu, hagvöxt og atvinnustig. Að tryggja stöðugleika í verðlagi þýðir annars vegar það að gengið tekur sveiflunum en ekki verðlagið. Auk þess þýðir það að hátt gengi er betur til þess fallið að halda niður verðlagi en lágt gengi, a.m.k. til skemmri tíma litið. Hvort tveggja er útflutningsatvinnuvegum óhagstætt og má því segja að verðlagssveiflum sé mætt með sveiflum í afkomu eða eigin fé útflutningsfyrirtækja. Stöðugleiki verðlags kemur semsé á kostnað stöðugleika í rekstri og afkomu þessara fyrirtækja. Þetta er óásættanlegt og grefur undan útflutningsatvinnugreinum eins og ferðaþjónustunni. Ferðaþjónustan er sérstaklega viðkvæm fyrir þessu vegna þess eins og áður var rætt að mörg fyrirtæki í ferðaþjónustu er með tiltölulega lítið eigið fé sem hlutfall bæði af heildareignum og af veltu. Auk þess eiga íslensk ferðaþjónustufyrirtæki ekki þann kost að flytja starfsemi sína úr landi eins og t.d. útflutningsfyrirtæki í iðnaði geta. Loks er gerast kaupin á eyrinni þannig í ferðaþjónustu að samið er um verð langt fram í tímann og tekjur þannig fastsettar áður en kostnaður af framleiðslunni verður til. Því er það afar brýnt og fyrir mörg ferðaþjónustufyrirtæki lífsspursmál að það takist að draga verulega úr þeim gengissveiflum sem við höfum búið við, annað hvort með því að tengja krónuna með trúverðugum hætti helstu viðskipamyntum eða með öðrum trúverðugum aðgerðum. Stjórn ríkisfjármála verður að taka miklu meiri mið af því að draga úr þýstingi á gengið en verið hefur auk þess sem það hlýtur að vera umhugsunar atriði hvort rýmka eigi þau markmið í stjórn efnahagsmála sem Seðlabankanum séu sett, án þess þó að draga úr sjálfstæði hans gagnvart stjórnvöldum. Ég geri mér grein fyrir því að Seðlabankinn sjálfur vill helst ekki axla þessa ábyrgð heldur vera stikkfrí varðandi önnur áhrif af stefnu sinni. En e.t.v leiðir það af sér betri og stöðugri hagstjórn að öflugur og sjálfstæður Seðlabanki sé við hliðina á ríkinu og meðábyrgur fyrir fleiru en þessu eina markmiði. 

Ég hef hér gert að umtalsefni gengismál og áhrif sveifla og hás gengis á ferðaþjónustufyrirtæki. En það er einnig önnur hlið á því að vera lítið hagkerfi með sjálfstæða mynt, a.m.k. eins og raunveruleikinn birtist okkur hér á Íslandi, og það er hátt vaxtastig og dýrt bankakerfi. 

Vaxtastigið er í grunninn byggt á stýrivöxtum Seðlabankans og þar koma verðbólgumarkmið hans auðvitað inní. Hins vegar þegar litið er til síðustu 8 ára þegar almennt hefur ekki verið mikil þörf á að hafa stýrivexti háa þá kemur samt í ljós að munur á raunstýrivöxtum hér og í helstu viðskiptalöndum er 2,5 til 3,0% að meðaltali. Fyrir fyrirtækin og heimilin í landinu sem skulda í íslenskum krónum þýðir þetta auka-raunvaxtakostnaður uppá 35 –42 milljarða króna á ári m.v. skuldastöðu fyrirtækja og heimila um síðustu áramót. Ef aðeins er tekin skuldastaða fyrirtækja í íslenskum krónum við bankakerfið er um að ræða 13 –15 milljarða auka-raunvaxtakostnað bara vegna munar á raun-stýrivöxtum. Ef síðan aukinn vaxtamunur er tekinn ínn í dæmið þá virðist liggja nær að tala um 15 –20 milljarða auka vaxtakostnað miðað við að skuldirnar væru á sambærilegum vöxtum og í samkeppnislöndum okkar. Þetta eru gífurlega upphæðir og slaga hátt í það að jafnast á við heildarhagnað fyrirtækja í Kauphöll Íslands í fyrra, að undanskildum bönkum og tryggingarfélögum. Hagnaður þessara fyrirtækja var samtals um 25 milljarðar á meðan þessi aukaraunvaxtakostnaður er 15-20 milljarðar. Þess ber þó að gæta í þessum samanburði að stór hluti hagnaðar þessara fyrirtækja er vegna áhrifa gengis á erlendar skuldir, auk þess sem þessi fyrirtæki eru að öllum líkindum ekki greiðendur þessara vaxta þar sem þau eru öll stór og burðug og hafa aðgang að alþjóðlegri fjármögnun. Það eru kannski einmitt þau fyrirtæki sem ekki eru í Kauphöllinni sem eru að greiða þessa háu vexti. Fyrirtæki eins og þau sem eru í Samtökum ferðaþjónustunnar 

En þessi mikli raunvaxtamunur m.v. samkeppnislöng liggur ekki bara í muninum á stýrivöxtum Seðlabanka Íslands og annara Seðlabanka, heldur virðist munurinn líka liggja í dýru bankakerfi hér. Ég segi dýru bankakerfi en ekki bara óhagkvæmu, því að mikill vaxtamunur á Íslandi er ekki bara vegna óhagkvæmni í bankakerfinu. Þannig kom fram á síðasta aðalfundi Íslandsbanka að bankinn væri með bestu arðsemi eigin fjár af norrænum bönkum á síðasta ári, annað árið í röð þrátt fyrir umtalsvert hærra eiginfjárhlutfall en aðrir norrænir bankar. Þá var bankinn jafnframt með næstlægsta hlutfall kostnaðar af tekjum á meðal þessara banka. Samt sagði formaður bankaráðs við sama tækifæri að “það virðist vera sama frá hvaða sjónarhorni litið er, að íslenska bankakerfið er dýrt miðað við helstu viðmiðunarlönd”. 

Þannig að við erum með dýrt bankakerfi, þ.e. háan kostnað, en samt svo miklar tekjur að arðsemi er með því besta sem gerist. Þetta endurspeglast líka í vaxtamuninum sem er verulega mikið meiri en það sem tíðkast í öðrum löndum. Sú spurning hlýtur að vakna hvernig íslenskir bankar komast í þá aðstöðu að vera svona óhagkvæmir en samt svona arðbærir. Er það vegna þess skjóls sem íslenska krónan veitir þeim frá samkeppni við öfluga erlenda banka? 

Lokaorð 

Að lokum þetta. Íslensk ferðaþjónusta er óðum að þroskast og dafna sem atvinnugrein. Við njótum aukinnar virðingar í þjóðfélagsumræðunni og það með réttu. Ferðaþjónustan hefur á síðasta áratug átt verulegan þátt í hagvexti og atvinnusköpun á Íslandi. Þannig hefur á árunum 1990 til 2000 verið að meðaltali 2,8% hagvöxtur, en umfang ferðaþjónustunnar hefur vaxið um 5,2%. Á sama tíma hefur notkun vinnuafls aukist um 1% á meðaltali, á meðan ferðaþjónustan hefur aukið notkun vinnuafls um 3%. Aukning vöruútflutnings var 2,3% að meðaltali, aukning heildarútflutningstekna 3,3%, en aukning í útflutningstekjum ferðaþjónustu var 7,3%.. Við höfum fjölgað ferðamönnum að meðaltali um 8% á þessu tímabili á meðan meðalfjölgun í Evrópu á sama tímabili var 3,6%. Þetta er mikill árangur sem er að byrja að skila sér í betri afkomu fyrirtækja. Við höfum náð góðu samstarfi við yfirvöld um að bæta ýmis rekstrarskilyrði og koma í auknum mæli að markaðssetningu. Vonandi verður áframhald þar á og við hljótum í því sambandi að fagna sérstaklega nýlegu frumkvæði forsætisráðherra að lækka lægra virðisaukaskattsþrepið úr 14% í 7%. Stór hluti ferðaþjónustu er í því þrepi. Þar á meðal er gisting. Við hljótum að setja fram þá eðlilegu kröfu að öll ferðaþjónusta sem er virðisaukaskattsskyld sé í lægra þrepinu, enda um útflutningsþjónustu að ræða. Í dag eru bílaleigur t.d. í hærra þrepinu. Þessu ber að fagna, en allt þetta dugar ekki til ef við búum við slíkar sveiflur í gengi milli ára að eigið féð rýrnar eða þurrkast út með reglulegu millibili. Við þurfum aukinn stöðugleika hvað það varðar. 

Á þessum aðalfundi mun ég hætta sem formaður SAF eftir að hafa verið þátttakandi í undirbúningi að stofnun samtakanna og formaður frá upphafi. Við vorum svo vitur að setja inn í lögin ákvæði um að formaður og meðstjórnendur megi ekki sitja lengur en 6 ár samfleytt og tel ég það góða reglu. Ég vil nota tækifærið og þakka öllum þeim sem starfað hafa með mér í samtökunum á þessum tíma fyrir gott og ánægjulegt samstarf og óska þeim og samtökunum alls hins besta. Ég vil sérstaklega þakka Ernu Hauksdóttur framkvæmdastjóra og starfsfólki SAF fyrir gott og ánægjulegt samstarf. 

Takk fyrir. 

Steinn Logi Björnsson 

